
UDHËZIM ADMINISTRATIV

Zbatimi i planit dhe i programit për klasën e nëntë

NUMËR: MASHT 7 /2006
DATË: 20.01.2006
Në bazë të nenit 1.3, pika ç), të Rregullores së UNMIK-ut nr. 2001/19 për Degën e Ekzekutivit të Insti​tu​cio​neve të Përkohshme të Vetëqeverisjes në Kosovë, nenit 6.1, paragrafi (b), si dhe nenit 7.1 të Ligjit mbi Arsi​min Fillor dhe të Mesëm në Kosovë, Ministria e Arsimit, e Shken​cës dhe e Teknologjisë nxjerr këtë Udhëzim Administrativ.

Neni 1

Qëllimi

Qëllimi i këtij Udhëzimi Administrativ është zbatimi i Planit dhe programit mësi​mor për klasën e nëntë, si rezultat i ristrukturimit të sistemit të arsi​mit.

Neni 2

Plani dhe programi

Plani dhe programi i ri për klasën e nëntë i është bashkangjitur këtij Udhëzimi Administrativ.

Neni 3

Zbatimi

3.1. Ky Plan dhe program për klasën e nëntë zbatohet nga viti shkollor 2006/2007. 

3.2. Me zbatimin e Planit dhe të programit të klasës së nëntë shfuqi​zohen planet dhe programet e deritashme të klasës së nëntë të shkollës së mesme të ulët. 

Neni 4

Hyrja në fuqi

Ky Udhëzim Administrativ hyn në fuqi me nënshkrimin e tij nga Ministri. 

UDHËZIME PËR ZBATIMIN E PLANIT DHE TË PROGRAMIT

I. HYRJE

Arsimi përfaqëson fushëveprimtarinë prirëse të zhvillimeve shoqë​rore, politike dhe ekonomike të Kosovës.

Vizionin për krijimin e një shkolle bashkëkohore, sipas standardeve më të avancuara ndërkombëtare, që filloi pas përfundimit të luftës, Mi​nistria e Arsimit, e Shkencës dhe e Teknologjisë (MASHT) po e realizon, duke ndërmarrë hapa të gjithanshëm dhe praktikë në të gjitha fushat e veprimit.

Në këtë ndërmarrje me rëndësi historike për zhvillimin dhe për për​parimin e shoqërisë kosovare MASHT-ti synon të ndryshojë pikëpamjet në procesin e ndërtimit të individit me një vizion të qartë për të ardhmen e tij dhe të vendit të tij.

Kjo krijon parakushtet e nevojshme për integrimin e individit dhe të shoqërisë kosovare në lëvizjet politike, në zhvillimet ekonomike, intele​ktua​le, shkencore e teknologjike, si dhe në zhvillimet social-kulturore të vendeve të përparuara evropiane dhe botërore.

Zhvillimi i Planit dhe i programit lëndor mbështetet mbi bazën e një procedure të mirëfilltë shkencore, si nga forma, qasja metodologjike, organizimi dhe ndërtimi i përmbajtjes së lëndës, ashtu edhe nga parashtrimi i rezultateve të të nxënit, mjetet mësimore, metodat, teknikat dhe instrumentet e vlerësimit.

Grupet punuese profesionale për zhvillimin e planeve dhe të progra​meve ishin vazhdimisht në rrjedhë të zhvillimeve të reja në arsim dhe në konsultim me ekspertët ndërkombëtarë. Në këtë proces të zhvillimit të plan​eve dhe programeve, i cili qëndron mbi bazën e strategjisë afatgjatë të MASHT-it, ndihmë të konsiderueshme kanë dhënë UNICEF-i, agjencitë dhe qeveritë e disa shteteve. 

Vëmendje e veçantë i është kushtuar kultivimit të qëndrimit pozitiv ndaj të nxënit, inkurajimit të nxënësve që të angazhohen në mënyrë të arsyeshme në përmbushjen e kërkesave shkollore, zhvillimit të shkathtë​sive në jetën e përditshme, gjithmonë duke pasur parasysh karakteristikat e zhvillimit fizik dhe psikologjik në këtë moshë.

Realizimi i qëllimit të këtij Plani dhe programi do të varet nga puna e përkushtuar e mësimdhënësve, të cilëve edhe u kushtohet ky plan dhe program. Për ta lehtësuar zbatimin e këtij plani dhe programi mësimor, Mi​nistria e Arsimit, e Shkencës dhe e Teknologjisë do të organizojë kohë pas kohe cikle ligjëratash me mësimdhënës të udhëhequr nga ekspertë fushash përkatëse me një udhëzim shtojcë të këtij plani dhe programi. 

II. QËLLIMET

Plani dhe programi mësimor për klasën e nëntë ka për qëllim që nxënësve:

· t’u sigurojë kushte të përshtatshme për zhvillimin intelektual, este​tik, fizik, shoqëror, moral dhe shpirtëror;

· t’u sigurojë orientim dhe t’u ndihmojë në realizimin e interesave të tyre personale për plotësimin e aspiratave përmes nxënies.

· t’u bëjë konsolidimin e diturive, ngritjen, orientimin e prirjeve dhe të shkathtësive në ndërtimin e së ardhmes së tyre;

· t’u mundësojë shfrytëzimin e burimeve të shumta për sigurimin dhe përpunimin e informacioneve si dhe për zhvillimin e një qas​jeje kritike ndaj informacioneve dhe fakteve që u ofrohen;

· t’u mundësojë që në mënyrë të pavarur të marrin iniciativë dhe veprim të pavarur, gjithnjë duke pasur parasysh rregullat theme​lore të sjelljes në grup, varësisht prej llojeve të ndryshme të vep​rim​tarive që zhvillojnë;

Grupet punuese për zhvillimin e planeve dhe të programeve në përshtatshmëri me përmbajtjen i kanë zgjedhur objektivat e përgjithshëm dhe specifikë për sendërtimin e qëllimeve të lartshënuara, nga të cilat, në mënyrë të qartë, janë përcaktuar edhe rezultatet e pritura në përfundim të klasës së nëntë. 

III. OBJEKTIVAT E PËRGJITHSHËM

Për të jetësuar qëllimet e këtij Plani dhe programi nevojiten shumë rezultate të të nxënit, që mund të jenë të shkallës së përgjithshme dhe specifike. Gjithherë vendosen paraprakisht rezultatet e përgjithshme të të nxënit, të cilat duhet të jenë të shkallës së nevojshme të së përgjithsh​mes dhe të dallohen qartë në aspektin e shkallës së ndërlikueshmërisë apo të tërësisë që synojmë të arrihet.

Në bazë të qëllimeve të Planit dhe të programit mësimor të klasës së nëntë, MASHT-i synon që në fund të vitit mësimor nxënësi t’i arrijë këta objektiva të përgjithshëm:

A. Të zhvillojë qëndrimet dhe vlerat

· Të jetë kritik ndaj lëndës;

· Të jetë i hapur;

· Të jetë tolerant;

· Të gëzojë respekt;

· Të jetë i vullnetshëm.

B. Të njohë 

· Fjalorin (terminologjinë);

· Faktet; 

· Konceptet;

· Parimet; 

· Procedurat dhe metodat.

C. Të kuptojë

· Faktet dhe parimet (të zbatojë në situata të thjeshta);

· Përmbajtjen e materialeve;

· Relacionin shkak-efekt;

· Arsyetimin e metodave dhe të procedurave.

Ç. Të zbatojë në situata të reja

· Faktet dhe parimet. 

· Procedurat dhe metodat;

· Zgjidhjen e problemeve.

D. Të analizojë

· Zbërthimin e informatave;

· Krahasimin e fakteve;

· Marrëdhënien ndërmjet shkakut dhe efektit;

· Raportin e ngjarjeve në një tekst.

DH. Të sintetizojë (të menduarit kritik- kompleks)

· Njohjen e informatës relevante dhe jorelevante;

· Dallimin ndërmjet faktit dhe mendimit;

· Zbatimin e parimeve në zgjidhjen e problemeve;

· Interpretimin e materialit ilustrues;

· Njohjen e supozimeve.

Për të vlerësuar arritjen e këtyre objektivave duhet të zhvillojmë pro​cedura dhe mjete përkatëse të matjes (shih vlerësimi).

IV. VLERËSIMI

Vlerësimi është proces i vrojtimit, i mbledhjes sistematike, i anali​zës dhe i interpretimit të informatave me qëllim të përcaktimit se deri në ç’shkallë nxënësi i ka zotëruar objektivat udhëzues. Ai duhet të mbë​shtetet në rezultatet e pritura të programit të lëndës përkatëse dhe të nivelit përkatës.

Ky proces mbështetet në disa parime themelore, siç janë:

· përcaktimi i qëllimit dhe i përparësive në procesin e vlerësimit;

· zbatimi i instrumenteve përkatëse të matjes në përputhje me qëlli​min, në mënyrë që të matet ajo që është synuar të matet;

· sigurimi i cilësisë së informatave për arritshmërinë e rezultateve të nxënësit nëpërmes matjes dhe vlerësimit të vazhdueshëm;

· matja dhe vlerësimi duhet të jenë të balancuara, të përfshihet e të​rë përmbajtja programore e lëndës;

· vlefshmëria e qëndrueshme e të dhënave se shkalla e arritsh​më​risë së nxënësit është e saktë;

· zbatimi i teknikave të vlerësimit me anë të së cilave bëjmë dalli​min e qartë të arritshmërisë së nxënësve. 

IV.1. Instrumentet e vlerësimit

Mësimdhënësi i lëndës dhe shkolla duhet të zgjedhin dhe të zbatojnë një numër të mjaftueshëm instrumentesh për matje dhe vlerësim, siç janë:

· vrojtimi;

· pyetësori (vetëvlerësimi);

· raporti me shkrim i një pune praktike apo i një hulumtimi;

· të shprehurit me gojë;

· të shprehurit me shkrim;

· fleta kontrolluese (përdoret për shkathtësitë manovruese të nxë​nësit);

· dosja apo portofoli (vetëvlerësimi);

· testi i bazuar në kritere dhe objektiva;

· testi i arritshmërisë i ndërtuar nga kërkesa (pyetje):

· me përgjigje alternative të shumta;

·  me përgjigje të hapura të shkurtra;

·  me përgjigje të hapura të zgjeruara etj.

dhe çdo instrument tjetër që mësimdhënësi e vlerëson të nevojshëm.

Çdo shkollë vendos standardet apo kriteret me të cilat përcaktohet shkalla e arritshmërisë në fund të procesit mësimor për klasën e nëntë. 

IV. 2. Shkalla e përfitimit 

Në fund të vitit mësimor çdo nxënës duhet të arrijë njërën prej shkallëve të përfitimit të arritshmërisë:

· shkëlqyeshëm (arritje shumë e lartë);

· shumë mirë (arritje e lartë);

· mirë (arritje mesatare);

· mjaftueshëm (arritje e kufizuar) dhe

· pamjaftueshëm (arritje e pamjaftueshme).

Shkalla e përfitimit të arritshmërisë varet drejtpërdrejt nga standardet e arritshmërisë të cilat bazohen në:

	Objektivat e përgjithshëm
	Arritje shumë e lartë 90%
	Arritje e lartë

80%
	Arritje e kënaqshme 60%
	Arritje e kufizuar 40%
	Arritje e pamjaftueshme

	Njohja e lëndës
	Aftësi shumë e lartë në njohjen dhe në zbatimin e njohurive të lëndës në situata të thjeshta.
	Aftësi e lartë në njohjen dhe në zbatimin e njohu​rive të lëndës në situata të thjeshta.
	Aftësi mesatare në njohjen dhe në zbatimin e njohurive të lëndës në situata të thjeshta.
	Aftësi e kufizuar në njohjen dhe në zbatimin e njohu​rive të lëndës në situata të thjeshta.
	Aftësi jo e mjaftueshme në njohjen dhe në zbatimin e njohu​rive të lëndës në situata të thjeshta.

	Të kuptuarit e proceseve shkencore 
	Aftësi shumë e lartë e të kuptuarit dhe e zbatimit të fakteve, parimeve, relacionit shkak pasojë, mbledhjes dhe e organizimit të informacioneve, të gjykuarit e thjeshtë.
	Aftësi e lartë e të kuptuarit dhe e zbatimit të fakteve, parimeve, relacionit shkak pasojë, mbledhjes dhe organizimit të informacioneve, të gjykuarit e thjeshtë.
	Aftësi e kënaqshme e të kuptuarit dhe e zbatimit të fakteve, parimeve, relacionit shkak pasojë, mbledhjes dhe organizimit të informacioneve, të gjykuarit e thjeshtë.
	Aftësi e kufizuar e të kuptuarit të detyrave dhe të proceseve shkencore.
	Aftësi e pamjaftueshme e të kuptuarit të detyrave dhe të proceseve shkencore.

	Të menduarit kritik
	Aftësi e lartë e të menduarit kritik në situata komplekse, si:

njohja me informacione relevante, zgjidhja e problemeve, duke zbatuar parimet dhe ushtrimet e interpretueshme.
	Aftësi e të men​du​arit kritik në situata komplekse, si:

njohja me infor​ma​cione rele​van​te, zgjidhja e proble​meve, duke zbat​uar parimet dhe usht​rimet e interpretueshme.
	Aftësi e kufizuar e të menduarit kritik në situata komplekses:

njohja me informacione relevante, zgjedhja e problemeve, duke zbatuar parimet dhe ushtrimet e interpretueshme.
	
	

	Shkathtësitë manovruese
	Shkallë e kënaqshme e përfitimit në shkathtësitë manovruese.
	Shkallë e ulët e përfitimit (disa) në shkathtësitë manovruese.


V. UDHËZIME METODOLOGJIKE

Përzgjedhja e metodave mësimore është në kompetencë të mësim​dhënësit të lëndës. Ajo bëhet në përshtatje me nevojat dhe me kërkesat e nxë​nësve, me veçoritë e përmbajtjes së temave mësimore, me bazën di​dak​tike, me nivelin e formimit të nxënësve etj.

Metodat dhe teknikat e punës me nxënës duhet kombinuar, të jenë sa më të larmishme, ngase nxitin dinamikën e orës, thyejnë monotoninë dhe motivojnë nxënësit për mësim.

Metodat dhe teknikat e mësimdhënies janë po aq të larmishme sa edhe vetë llojet e mësimnxënies. Mësimdhënësi mund të përdorë disa tek​nika dhe metoda mësimore të kombinuara për të arritur rezultate sa më të larta gjatë procesit mësimor.

Duke synuar përmbushjen e kërkesave për nxënie cilësore, sugje​ro​hen disa metoda dhe teknika të ndryshme:

· shpjegimi dhe sqarimi;

· të shprehurit me gojë;

· të shprehurit me shkrim;

· të mësuarit problemor;

· diskutimi (debati);

· puna në grupe;

· demonstrimi dhe interpretimi;

· teknika e të menduarit kritik;

· shtrim idesh (brainstorming);

· vetëhulumtimi (kërkimi).

Për tema të caktuara që karakterizohen me informacione të bollshme gjen zbatim edhe ligjërata ndërvepruese e kombinuar me veprimtari praktike.

Për tema mësimore të caktuara mund të shfrytëzohen me sukses më​simi në natyrë, ekskursione të ndryshme studimore, vizitat institucioneve të ndryshme etj. 

Në të gjitha rastet zbatimi i metodave apo i teknikave mësimore të lartpërmendura duhet të shoqërohet me përdorimin e materialeve dhe të mjeteve përkatëse didaktike, pa të cilat nuk mund të arrihen rezultatet e pritura.

VI. BURIMET DHE MJETET MËSIMORE

Që të realizohet mësimdhënia dhe mësimnxënia efektive e këtij plani dhe programi, mësimdhënësit dhe nxënësit duhet të shfrytëzojnë burime dhe mjete të ndryshme informimi. Deri tash burim kryesor informimi ishte teksti shkollor i lëndës përkatëse. 

Krahas teksteve të ndryshme shkollore, sugjerojmë të përdoren edhe materiale të tjera informimi:

· doracakë, atlase, broshura;

· gazeta, revista profesionale dhe shkencore;

· fotografi, posterë, afishe, skema, diagrame, harta, tabela; 

· modele, figura, makete;

· fotoslajde, filma, videokaseta;

· programe të kompjuterëve, interneti, CD-të etj. 

Është kompetencën e mësimdhënësit që, varësisht nga kushtet në të cilat punon shkolla, të zgjedhë burimin e informacionit dhe mjetet ndihmëse mësimore, duke i kushtuar vëmendje baraspeshës së të dhënave gojore, vizuale, auditive dhe audiovizuele, me theks të veçantë në atë që është qenësore për t’u mësuar. 

Kjo liri e të zgjedhurit të burimeve mësimore duhet t’i takojë edhe nxënësit.

VII. PLANI MËSIMOR 

	Nr.
	Lëndët mësimore
	Numri i orëve
	Përqindja

	1
	Gjuhë shqipe
	140
	12.90

	2
	Gjuhë angleze
	105
	9.67

	3
	Matematikë
	105
	9.67

	4
	Biologji
	70
	6.45

	5
	Fizikë
	70
	6.45

	6
	Kimi
	70
	6.45

	7
	Gjeografi
	35
	6.45

	8
	Edukatë qytetare
	35
	3.57

	9
	Histori
	70
	6.45

	10
	Edukatë muzikore
	35
	3,57

	11
	Edukatë figurative
	35
	3,57

	12
	Teknologji
	70
	6.45

	13
	Edukatë fizike dhe sportive
	70
	6.45

	14
	Zgjedhore: 

Lëndë apo kurse të reja (p.sh. edu​kimi qytetarë, etika, kurse shënde​tësore, të drejtat dhe liritë e njeriut, edukimi për ndërmarrës, teknologjia e informimit dhe e komunikimit, mbrojtja e mjedisit jetësor apo çka do tjetër që është joshëse për nxënësit dhe me interes për komunitetin.

Mund të zgjedhin lëndë të reja mësimore edhe nga: Fillet e ekonomisë dhe të drejtësisë (ekonomi, bujqësi, drejtësi) dhe nga Bazat e teknikës (elektroteknikë, makineri, ndërtimtari, industri). 
	140
	12,90

	
	Gjithsej:
	1085
	100.0


VIII. MËSIMI ZGJEDHOR

Quhet kështu, sepse nxënësit e zgjedhin sipas dëshirës, dhuntisë, nevojës apo interesit. Lënda, kursi apo veprimtaria për mësimin zgjedhor mund të sugjerohet nga Ministria e Arsimit, e Shkencës dhe e Tekno​logjisë ose në bazë të kërkesës së nxënësve, prindërve, arsimtarëve, apo kujtdo tjetër nga komuniteti. Në mënyrë të veçantë, do të ishte dashtë të konkurrojnë arsimtarët e papunë me projekt komplet (lëndën, kursin apo veprimtarinë dhe planin, programin, tekstin dhe mënyrën e realizimit).

Mësimi zgjedhor mund të organizohet nga:

Lëndë apo kurse të reja (p.sh. edukimi qytetar, etika, kurse shën​detë​sore, të drejtat dhe liritë e njeriut, edukimi për ndërmarrës, teknologjia e informimit dhe e komunikimit, mbrojtja e mjedisit jetësor apo çkado tjetër që është joshëse për nxënësit dhe më interes për komunitetin.

Mund të zgjedhën lëndë të reja mësimore edhe nga: Filet e eko​no​misë dhe të drejtësisë (ekonomi, bujqësi,drejtësi) dhe nga Bazat e tek​nikës (elektroteknikë, makineri, ndërtimtari, industri).

Lënda, kursi apo veprimtaria për mësim zgjedhor duhet të zgjatë jo më pakë se tre muaj.

Për lëndën, kursin apo veprimtarinë duhet të deklarohen më se paku 15 (pesëmbëdhjetë) nxënës (në qoftë se klasa ka më shumë se një para​lele) e nëqoftëse klasa ka vetëm një paralele, atëherë është e nevojshme që për lëndën, kursin apo veprimtarinë të deklarohen gjysma e paraleles, në mënyrë që të mund të organizohet mësimi zgjedhor.

Për mësimin zgjedhor, në bazë të kërkesave të interesuarve, vendosin organet profesionale të shkollës në bashkëpunim me Zyrën Rajonale të Arsimit para fillimit të vitit shkollor. Për mënyrën e deklarimit të nxë​nësve, të prindërve apo të të interesuarve të tjerë dhe kohën kur ata e bëjnë këtë, vendosin organet e shkollës, por gjithsesi e terë procedura duhet të kryhet para fillimit të vitit shkollor.

Planet dhe programet për mësimin zgjedhor i harton shkolla në bashkëpunim me Zyrën Rajonale të Arsimit dhe profesionistë të lëmenjve përkatës nga komuniteti (në qoftë se ka të tillë).

Mësimi zgjedhor, kur të aprovohet nga organet profesionale të shko​llës, e ka statusin e mësimit të rregullt, më të vetmin përjashtim që mësimi zgjedhor do të vlerësohet me notë përshkruese (jonegative). 

